
Адзінства слова, дзеянняў, учынкаў. Адзінства поглядаў, думак і 

спадзяванняў. Мне, сямнаццацігадоваму юнаку, сёння вельмі важна ведаць і 

разумець, што такое адзінства. З чаго яно пачынаецца? Дзе і кім выхоўваецца? 

На маю думку, адзінства пачынаецца ў сям’і. Вельмі важна, калі бацькі 

цікавяцца праблемамі дзяцей, размаўляюць з імі многа і кожны дзень, 

паважаюць іх выбар і правы, не патрабуюць немагчымага, але падтрымліваюць і 

вераць у сваіх нашчадкаў. Мне пашчасціла нарадзіцца ў сям’і, якая з’яўляецца 

адзіным арганізмам, дзе пануе ўзаемадапамога, давер і павага. Я ведаю, адкуль 

пайшоў мой род. Я ведаю, кім былі, дзе жылі і пахаваны мае прадзеды. Я з 

гонарам нашу сваё прозвішча, з павагай адношуся да кожнага з членаў сваёй 

сям’і. Мая сям’я – гэта мая апора, мой падмурак у жыцці. І адзінства свайго 

роду пастараюся захаваць і перадаць сваім дзецям і ўнукам. 

Паколькі чалавек жыве ў грамадстве, жыве сярод людзей, вельмі важна 

адчуваць адзінства з іншымі людзьмі. Мая другая сям’я – Браслаўская гімназія, 

таму я не магу заставацца збоку ад яе жыцця. Мы адзінае цэлае. Тут мае лепшыя 

сябры, якія разумеюць мяне і давяраюць свае сакрэты. Мне пашчасціла вучыцца 

ў настаўнікаў, якія паважаюць мой выбар, дзеляцца сваімі ведамі, даюць 

слушныя парады. І ўсе разам мы складаем каманду. У гэтым наша гімназічнае 

адзінства. 

Ёсць яшчэ народае адзінства, адзінства ўсёй краіны. Народнае адзінства – 

гэта важнае паняцце, якое адлюстроўвае згоду, салідарнасць і супольнасць 

паміж людзьмі, якія належаць да аднаго народа або грамадства. Гэтая ідэя 

ўключае ў сябе не толькі палітычкія аспекты, але і культурныя, эканамічныя і 

сацыяльныя элементы, якія спрыяюць стварэнню моцнага і гарманічнага 

грамадства. Ідучы з дзедам каля пасеянага поля збажыны ці назіраючы за 

ўборкай ураджаю, я адчуваю адзінства з людзьмі роднага краю, адзінства з 

роднай зямлёй. Я адчуваю моц і сілу сваёй зямлі, адчуваю адзінства з 

Браслаўшчынай, яе прыродай і прыгажосцю. 

Адзінства народа можна разглядаць як адказ на знешнія пагрозы або 

ўнутраныя канфлікты. У гісторыі шмат прыкладаў, калі народы аб'ядноўваліся 

для дасягнення агульнай мэты. Напрыклад, падчас вайны людзі часта 

забываюць пра свае адрозненні і з'яўляюцца адзіным фронтам,



каб абараніць сваю радзіму. Гэтая салідарнасць можа быць заснавана на 

агульных каштоўнасцях, традыцыях і гісторыі, якія аб'ядноўваюць людзей у 

адно цэлае. Мой прадзед Васюковіч Васіль Фёдаравіч перажыў Вялікую 

Айчынную вайну, быў мінамётчыкам, дайшоў да Германіі разам з салдатамі 

розных нацыянальнасцей. Поплеч ваявалі рускія і ўкраінцы, беларусы і палякі, 

казахі і малдаване. Усе разам здабывалі Перамогу, вызваляючы іншыя народы і 

свет ад фашысцкай навалы. І гэта было баявое адзінства, адзінства народаў у 

барацьбе за мір. І сёння мы, праўнукі тых, хто пакінуў нам мір і чыстае неба, 

павінны захаваць памяць пра гэта баявое братэрства і Перамогу. І гэта 

становіцца ўжо адзінствам пакаленняў, народным адзінствам. 

Народнае адзінства вельмі важна для развіцця грамадства. Яно спрыяе 

супрацоўніцтву паміж рознымі групамі, што дазваляе знаходзіць рашэнні для 

агульных праблем. Калі людзі адчуваюць сябе часткай аднаго народа, яны 

больш схільныя дапамагаць адзін аднаму, падтрымліваць ініцыятывы і 

працаваць над паляпшэннем жыцця ў сваім рэгіёне. 

Я сын сваёй зямлі, сын сваіх бацькоў і продкаў, што жылі і сёння 

працуюць на гэтай зямлі. З гонарам прымаю ўдзел у розных акцыях, конкурсах, 

вахтах памяці, мерапрыемствах. Такім чынам я магу далучыцца да вялікіх спраў 

роднай краіны, і быць вартым сваіх продкаў. 

Магу з упэўненасцю сказаць, што адзінства – гэта не проста словы, а 

жыццёва важны фактар для стабільнасці і развіцця чалавека і грамадства. 

Наперадзе ў мяне ўсё жыццё. Я вельмі спадзяюся, што адзінства і падтрымка 

сям’і, выхаванне і адукацыя, якія я атрымаў, дапамогуць мне дасягнуць 

пастаўленых мэтаў. Жыццёвы арыенцір, закладзены ад продкаў, дазволіць мне 

быць шчаслівым чалавекам у жыцці, добрым спецыялістам, сапраўдным 

чалавекам і грамадзянінам сваёй краіны. 


